
[bookmark: _GoBack]Acord de la Mesa del Parlament pel qual s’aprova la versió en occità (aranès) de la Llei 13/2020, del 13 d’octubre, de restabliment del complement de productivitat variable del personal estatutari de l’Institut Català de la Salut i del personal del sistema sanitari integral d’utilització pública de Catalunya.
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 13 d’octubre de 2021 ha aprovat la versió en occità, en varietat aranesa, de la Llei 13/2020, del 13 d’octubre, de restabliment del complement de productivitat variable del personal estatutari de l’Institut Català de la Salut i del personal del sistema sanitari integral d’utilització pública de Catalunya (200-00008/12), aprovada el 15 de setembre de 2020 per la Comissió de Salut, actuant en seu legislatives plena de conformitat amb l’acord del Ple del dia 24 de juliol de 2020, i publicada en el Butlletí Oficial del Parlament de Catalunya número 693, de l’1 d’octubre de 2020, i en el Diari Oficial de la Generalitat de Catalunya número 8247, del 15 d’octubre de 2021, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 2 de novembre de 2021
La secretària segona	La presidenta
Aurora Madaula i Giménez	Laura Borràs i Castanyer


LEI 13/2020, DETH 13 D’OCTÒBRE, DE RESTABLIMENT DETH COMPLEMENT DE PRODUCTIVITAT VARIABLA DETH PERSONAU ESTATUTARI DER INSTITUT CATALAN DERA SALUT E DETH PERSONAU DETH SISTÈMA SANITARI INTEGRAU D’UTILIZACION PUBLICA DE CATALONHA
Preambul
Er article 26.3 dera Lei 1/2012, deth 22 de hereuèr, de pressupòsti dera Generalitat de Catalonha entath 2012, redusís ath 50% es retribucions qu’establís en concèpte de productivitat variabla eth II Acòrd dera Mesa Sectoriau de Negociacion de Sanitat sus es condicions de trabalh deth personau estatutari der Institut Catalan dera Salut, entath periòde 2006-2010, reduccion que s’a mantengut enquiara aprobacion d’aguesta lei.
De un aute costat, es apartats 1 e 3 der article 23 deth Reiau decrèt lei 24/2018, deth 21 de deseme, peth quau s’apròven mesures urgentes en matèria de retribucions en encastre deth sector public, determinen qu’es administracions e era rèsta d’entitats qu’intègren eth sector public qu’en exercicis anteriors agen minorat es retribucions des sòns trabalhadors en quanties non exigides pes normes basiques der Estat o que non agen aplicat es increments retributius maxims previsti enes leis de pressupòsti generaus der Estat pòden restablir es quanties vigentes abans der amendriment o es que corresponen enquia arténher er increment permetut enes leis de pressupòsti, mesura que sonque pòden aprovar es administracions e es entitats que complissen es objectius de deficit e deute e era règla de despena enes tèrmes qu’establissen es apartats 3 e 4 der article 17 dera Lei organica 2/2012, deth 27 d’abriu, d’estabilitat pressupostària e sostenibilitat financèra.
Ath long deth 2018, era situacion des finances dera Generalitat milhorèc respècte der an anterior. Per contra, eth pes deth complement de productivitat variabla laguens dera estructura salariau deth personau estatutari der Institut Catalan dera Salut a comportat qu’era reduccion des retribucions d’aguesti professionaus age estat fòrça superiora ara dera rèsta de trabalhadors publics, hèt qu’obligue a restablir, ena mesura qu’es possibilitats financères ac permeten, er equilibri anterior ara Lei de pressupòsti entar an 2012.
En aguest contèxte, era Mesa Sectoriau de Negociacion de Sanitat debatec enes sessions deth 30 de noveme de 2018 e deth 15 de hereuèr de 2019 era recuperacion des impòrts deth complement de productivitat variabla enes tèrmes que previe eth II Acòrd sus es condicions de trabalh deth personau estatutari der Institut Catalan dera Salut.
Eth complement de productivitat variabla s’abone annaument en abriu, atau coma acordèc eth 14 d’abriu de 2008 era Comission de Seguiment deth II Acòrd sus es condicions de trabalh deth personau estatutari der Institut Catalan dera Salut. Mès aguesta mesura non se podec hèr efectiva en abriu deth 2019 damb ua lei deth Parlament de Catalonha pr’amor des terminis de tramitacion parlamentària.
Per toti aguesti motius, se considerèc que concorrien es circonstàncies que hègen imprescindible adoptar mesures extraordinàries e urgentes entà recuperar parciaument er impòrt deth complement de productivitat variabla qu’establís eth II Acòrd sus es condicions de trabalh deth personau estatutari der Institut Catalan dera Salut.
D’aguesta manèra, s’avalorèc era possibilitat d’absorbir damb es credits pressupostaris consignadi, prorrogadi entath 2019, era despena corresponenta ad aguesta mesura, mès que non ère possible aplicar sense ua disposicion normativa damb reng legau e de caractèr urgent. Atau madeish, ère volontat deth Govèrn non demorar era aplicacion d’ua mesura que beneficiaue eth personau estatutari der Institut Catalan dera Salut e milhoraue era organizacion e era prestacion de servicis dera entitat en tot aumentar era motivacion d’aguest personau. 
En aplicacion der article 64 der Estatut d’autonomia de Catalonha, a prepausa des conselhèrs de Salut, d’Economia e Isenda e de Politiques Digitaus e Administracion Publica e d’acòrd damb eth Govèrn, aguesta disposicion normativa damb reng legau e de caractèr urgent s’aprovèc via decrèt lei. D’aguesta manèra, en 2019 eth personau der Institut Catalan dera Salut recuperèc eth 75% deth complement, e en 2020 n’a de recuperar eth 100%.
Eth Parlament de Catalonha, ena session aguda eth 3 d’abriu de 2019, aprovèc era Resolucion 379/XII, de validacion deth Decrèt lei 6/2019, deth 19 de març, sus eth restabliment deth complement de productivitat variabla deth personau estatutari der Institut Catalan dera Salut. Un còp validat eth decrèt lei, e d’acòrd damb er article 158.4 deth Reglament, eth Parlament aprovèc tramitar eth Projècte de lei de restabliment deth complement de productivitat variabla deth personau estatutari der Institut Catalan dera Salut.
Article 1. Objècte
Er objècte d’aguesta lei ei garantir ath personau estatutari der Institut Catalan dera Salut e ath personau deth sistèma sanitari integrau d’utilizacion publica de Catalonha eth restabliment des retribucions qu’establís en concèpte de complement de productivitat variabla, relatiu ath compliment des objectius fixadi entà cada exercici, eth II Acòrd dera Mesa Sectoriau de Negociacion de Sanitat sus es condicions de trabalh deth personau estatutari der Institut Catalan dera Salut.
Article 2. Destinataris e moment dera percepcion
1. Eth personau estatutari der Institut Catalan dera Salut a de recéber pendent er exercici deth 2020 e es següents eth 100% des retribucions qu’establís en concèpte de complement de productivitat variabla, relatiu ath compliment des objectius fixadi entar exercici deth 2019 e es següents, eth II Acòrd dera Mesa Sectoriau de Negociacion de Sanitat sus es condicions de trabalh deth personau estatutari der Institut Catalan dera Salut.
2. Es critèris qu’establís er apartat 1 entath personau estatutari der Institut Catalan dera Salut s’an d’aplicar, en vertut des acòrds artenhudi en encastre deth convèni collectiu, ath personau des entitats deth sector public adscrites ar Institut Catalan dera Salut e dera rèsta d’entitats que formen part deth sistèma sanitari integrau d’utilizacion publica de Catalonha.  
Disposicions finaus  
Prumèra. Precèptes que compòrten despenes
Es precèptes que compòrten despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d’aguesta lei.
Dusau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

